
И д р и с Галәветдин

بِسْمِ اللَّهِ الرَّحْمٰنِ الرَّحِيمِ
الْحَمْدُ لِلَّهِ رَبِّ الْعَالَمِينَ 
وَ الصَّلاَةُ وَ السَّلاَمُ عَلَى نَبِيِّنَا مُحَمَّدٍ 
صَحْبِهِ أَجْمَعِينَ وَ عَلَى آلِهِ وَ 

Бисмилләһир-рахмәни-рахим!      
Диннең терәге намаз, намаз ул мөселман белән кяферне аерып торучы изге һәм олы гыйбадәттер. Намаз ул – Аллаһы Тәгалә белән мөселман арасын бәйләүче, тотштыручы нык җептер; намаз ул – төрле гыйбадәтләрне үз эченә алган иң олы гыйбадәтләрнең берседер; намазны укыганда мөселман кеше тәкбир, кыям, тиләвәт, рукугу сүҗүде һәм тәсбихлардан оешкан төрле гыйбадәтләрне кыла. Намазны бер сүз белән әйтсәк, ул догадыр. Әмма галимнәрнең аңлатмасында ул болай яңгырый: 
Намаз ул дөнья гамәлләрен хәрәм кылучы тәкбир белән башланып, махсус булган хәрәкәтләрдән һәм сүзләрдән дәвам итеп, сәлам белән тәмамланган олы гыйбадәт.

Аллаһы Тәгалә әйтте:

إِنَّ الصَّلاَةَ كَانَتْ عَلَى الْمُؤْمِنِينَ كِتَاباً مَّوْقُوتاً
«Дөреслектә намаз мөэминнәргә билгеле вакытларда фарыз булды.» («Хатыннар» сүрәсе, 103 нче аять). 

Аллаһыга иман китергән барча мөэмин-мөсел-маннар бу аятьне ишетеп өсләрендәге фарызны үтәп баралар, әмма ләкин кайберәүләр төрле-төрле сәбәпләр табып тәкдиргә сылтап: «Намаз укырга вакытым юк», – дип үзләрен гаепсезгә санап акланган булалар. Ә кайберләре: «Минем гөнаһым юк», – дип намазларны укымыйча йөриләр.

Исламга дәгъватчылар һәм башка мөэмин-мөселманнар андый сүзләрне мәңге ишетмәсеннәр дигән ният белән бу китапчыкны язам. Әгәр алар аны укып чыксалар, инша Аллаһ андый сүзләр аңардан башка ишетелмәс, дигән нияттә калам. Һәм тагы да минем теләгем – бу китапны укып чыгып, Аллаһның рәхмәте белән намазга басучылар булса, алар безне догадан ташламасалар иде. 

Я Раббым, Син генә барча кешеләрне исламга кертүче икәнеңә һичшиксез ышанам. Ә безгә Син сәбәпләренә керешегез дип әмер иткәнсең, без Синең рәхмәтең белән сәбәпләренә керештек. Бу эшләремә Үзең разый булса идең һәм мәңге мине намазлы, Үзеңнең яраткан колларыңнан кылсаң иде. 

Бу китап: «Намаз укырга вакытым юк», – дип әйтүчеләргә аталган китаптыр. 

Аллаһы Тәгалә аларның калебләренә камил иман биреп, тәүфыйклы бәндәләрдән булсыннар, дип дога кылып калудан башка сүзем юк. Әмин.

Намазлы белән 

намазсыз кешенең әңгәмәләре

Аллаһыдан куркып, Аның әмерен үтим әле дип йөрүче мөселманнар көннән-көн арта. Алар даими рәвештә барча кешеләрне изгелеккә өндәп начарлыклардан тыялар. Бер галим меңне екса да, үзе генә мең галим кадәрле булдыра алмаганы барчабызга билгеле. Шуның шикелле, бер дәгъватчы мең дәгъватчы кадәрле булдыра алмый.

Аллаһы Тәгалә исламга өндәүче кешеләрне арттырып, изге максатларыбызга ирешүне насыйп әйләсә иде. Әмин.

Дәгъватчылар бер-берләрен бик тиз танып алалар һәм үзләренең тәҗрибәләре белән уртаклашып яшиләр. Әлхәмдүлилләһ, мин үзем дә исламга чакыручы дәгъватчылардан һәм шуңарга бик шатланып, сөенеп яшимен, үзем мин сезне дәгъватчылар авызыннан чыгучы хәбәрләр хакында таныштырырга теләдем. Барчабызга да ишетелүче сүзләр бер төсле икән алар. Намазга өндәгәндә, намаз укымый торган кешеләр бер авыздан: «Намаз укырга вакытым юк», – дип җавап кайтаралар. Бу җавапны үзем дә һәр көн саен диярлек намазсызлардан ишетеп яшимен. 

Җирнең кай почмагына барып намазсызларны намазга өндәсәң, 95 өлеш кешенең җавабы әзер, ә 5 өлеш кеше тик тора, үзенең гаебен аңлый, ул аны үтәргә дә әзер, ләкин аның янында бер кеше юл күрсәтеп, көч биреп, кызыксындырып, изге вәгазьләр сөйләп аңлатучы булмау сәбәпле намазларны үтәмәгәнлекләре аңлашыла. 

Аллаһы Тәгалә андыйларга гайрәт биреп, мәчетләргә барырга һәм мөселманнар белән аралашырга насыйп әйләсә иде. Әмин. 

Әмма ләкин «Намаз укырга вакытым юк», – дигән кешеләргә нәрсә әйтергә соң? Ничек соң аларны намазга өндәргә? Ничек соң аларны мәчетләргә алып килергә? Аларның бит вакытлары юк, алар бит бик күп эшлиләр һәм бик нык арыйлар. Ничек соң аларны ул эшләреннән аз гына аерып алып ял иттерергә өйрәтергә? Нигә соң алар бер дә тукта-мыйлар, нәрсә җитми соң аларга? Барча җыйган мал-туарлары юкка чыгачакларын белмиләрме соң алар? 

Шулай бер вакыт мин дә үзен мөселманга санап йөрүче кешегә юлыктым һәм акрынлык белән аны намазга өнди башладым. Һәм ул кеше миңа бөтен җирдә әйтелә торган сүзне, ягъни: «Намаз укырга вакытым юк», – дип кырт кисеп, башка нәрсәләр турында сөйләшергә өметләнде. Ләкин мин аның хәйләләрен сизеп алып, бик матур гына: «Син бит, кардәш, үзеңне мөселман дип саныйсың, әгәр без синең белән дин хакында бераз сөйләшсәк, син каршы түгелме соң», – дип түбәнчелек белән аңа тәкъдим ясадым. Ә ул миңа: «Юк-юк, мин бик разый дин турында сөйләшергә, минем әти-әнием дә мөселманнар, бабам минем мулла булган», – дигән сүзләрне әйтеп, үзен миннән дә түбәнчелеклерәк икәнен күрсәтергә теләде. Ә миңа шул гына кирәк тә инде. Һәм мин шулай итеп аны дәгъвәт кыла башладым. Беренчедән, мин аңарга: «Әби-бабаларың намаз укый иделәрме соң?», – дип сорадым. Ул миңа: «Әйе, алар гел укыдылар, намазлык өстеннән төшмәделәр дә», – дип алар хакында бик яхшы сүзләрне сөйләп киткәч, мин дә аның сүзләрен куәтләп, сүзгә керештем. «Әйе, сезнең әби-бабаларыгыз шикелле әби-бабайлар барысы да шулай булганнар шул. Алар безнең кебек дөнья куып, ахирәтне онытмаганнар, барчасы да Аллаһыдан әмер ителгән фарыз-вәҗепләрен үз вакытында үтәп барганнар, кышкы зәмһәрир салкыннардан да курыкмаганнар, азан тавышын ишетүгә тәһарәтләрен яңартып, авылдагылар авыл, шәһәрдәгеләр шәһәр мәхәллә мәчетләренә барып, җәмәгать белән намазларын укыганнар, ә җәйнең эссе көннәрендә Рамазан айлары туры килгәндә дә 7–8 чакырым ераклыктагы басуларына кечкенә арбалар тартып барганнар. Көннәр буена эссе кояш астында рузә хәлләрендә урак белән басулардагы игеннәрне урганнар һәм намазларын калдырмаганнар, барысын да үз вакытларында укыганнар. Аларның бит хәзерге шикелле сөрү өчен тракторлары, урып-җыяр өчен комбайннары да булмаган, ләкин кырда бер бөртек бодай калдырмыйча, урып-җыеп ташып бетергәннәр. Аларның гаиләләрендә 7–8, кайберләрендә 9–10 лап бала булган. Безнең ата-бабаларыбыз аларны сукыр лампа яктысында булса да Коръән укырга, намаз тәртипләренә өйрәткәннәр. Чөнки алар Аллаһы Тәгаләнең газабыннан курыкканнар, шуның өчен алар шундый булганнар», – дип өстәп җибәрдем мин аңарга. Бу сүзләрне ишеткәч, әңгәмәдәшемә бик уңайсыз булып китте. Ләкин аны ул сиздермичә миңа үзенең намазларны укый алмаганына гаепсез икәнлеген аңлатырга кереште: «Әй хәзрәт, заманалар бит үзгәреп китте, коммунистларның кул астында яшәдек бит, дин галимнәре юк иде, мәчетләр эшләмәде, укырга китаплар булмады, шуңа күрә без гаепле түгел», – дип сүзләрен тәмамлагач үзен дә, мине дә бернинди гаепсез дип тынычландырырга тырышты.

Сүз сүзнең ыргагы, исламга өндәүчеләр андый сүзләрне күп ишеткәнгә күрә, канәгатьләнеп калмыйлар һәм мин аңа мондый сүзләрне һавадан яңгыр яуган шикелле яудыра башладым. «Без дә ул чорда яшедек, туганкаем, – дип башладым мин аңа. – Ләкин Аллаһның рәхмәте белән әтиемнең тырыш-лыгы аркасында мин 7 яшемнән намазга бастым. Чистайдагы имам-хатыйб янына барып Коръән укырга өйрәндем һәм Армия сафларыннан кайткач, Бухарада “Мир-Араб” мәдрәсәсенә барып, бөркетләр очлы тырнакларын муеныма батырганда, бүреләр үткен тешләре белән бугазыма сикереп канымны эчәргә дип торсалар да, мин динемне өйрәндем һәм минем һәм миңа ошаган башка шәкертләрнең аяк асларында утлы күмер иде, йөри торган юлларыбызда бүре-арыслан капканнары төзелгән, утыргычларыбыздан очлы кадаклар чыгып безне җәрәхәтлиләр иде. Ләкин болар бит вакытлыча гына, бер көнне тыюларның барысы да бетәчәгенә ышанып яшәдек, чөнки Аллаһы Тәгалә безгә

سَيَجْعَلُ اللَّهُ بَعْدَ عُسْرٍ يُسْراً
«Аллаһы Тәгалә тиздән авырлыклардан соң җиңеллекләр булыр» («Талак», 7) дип вәгъдә кылган. Шуңа күрә без тырышып укыдык, авырлыкларга сабыр иттек һәм нинди генә кайгы-хәсрәтле көн килмәсен, без намазларыбызны калдырмадык, Әлхәмдулиллаһ», – дип өстәдем. Һәм тагын шуны өстәп боларын да әйтми калдыра алмадым: «Ярар, инде үткән эшкә салават. Сталин-нан Горбачевка кадәр бик авыр заманалар иде дисең, ләкин Горбачев солтан булгач, барча ишекләр, капкалар, чикләр ачылды, теләгән кеше нәрсә тели шуны эшли ала, теләсә гыйбадәт өчен мәчетләр сала торган заманалар килде, көне-төне гыйбадәт кылсаң да сиңа бер кем бер сүз әйтми, инде Горбачевтан соң Ельцин хакимияткә килүгә ничә ел гомерләр үтеп китте, ә син һаман да үзгәрмисең. «Намаз укырга вакытым юк», – дигән сүздән башканы белмисең. Синең бу сүзләрең чеп-чи ялган бит. Әгәр бер көнгә яртышар сәгатьтән генә телевизор караган вакы-тыңны санасаң, аена 15 сәгать вакытың барлыкка килә. Бу бит ике эш көне дигән сүз. Бер елга бер ай ялга чыгасың, атнага ике көн ял итәсең. Хөкүмәттә эшләгән эшеңне санасаң, һәр кешегә 8 сәгать, авылда җәй айларында 12 сәгать булса, кыш көне 6 сәгать кенә, калган вакытлар бит сезнең кулыгызда, ничек теләсәгез шулай куллана аласыз”. 

Дөрес сүзгә җавап тапмагач, ул миңа болай дип сүзен дәвам итте: «Хәзрәт, тәкъдиргә бит без, мөселманнар, ышанабыз, безгә Аллаһы Тәгалә намаз укырга язмаган икән, шулай булгач без гаепле түгел», – дип, бу юлы тәкъдиргә сылтады. Менә шулай инде адәм баласы: сәбәпләрнең көче җитмә-гәч, Аллаһның тәкъдире дип, авызларны шап итте-реп печатьләп куялар да, сөйләргә сүз дә калдырмыйлар. Ләкин без андый төшеп калган малайлардан түгел, әлхәмдулиллаһ, төп башына утыртып калдырырга юл куймадык аңарга. 

Көрәшнең әле генә башланасын сизеп көтеп торган сыман көтеп алдым мин бу минутларны һәм Аллаһыга тапшырып, тагын сүзгә керешеп, берничә сорау бирдем: «Әйе, – дидем, – тәкъдирнең Аллаһы Тәгаләдән икәненә һич шигем юк, нәрсә булып үткән булса, Аның теләге белән булып үтте, ә калганнары безгә караңгы: без аларны белмибез, шулаймы?» – дип сорадым. Ул миңа: «Әйе, киләчәкне беркем дә белми», – диде.

Мин аңарга: «Аллаһы Тәгалә барча кешеләргә теләк белән ихтыяр биргән, – дидем, – теләк ул кешенең эчендәге сыйфаты».

Мисал өчен, бәләгатькә җиткәч, кешедә өйләнү теләге туа, яисә акча күбәя башлагач, машина алу теләге туа, шуңарга ошаган теләкләр теләк дип аталалар, ә ихтыяр теләккә ошаган бер нәрсә. Барча нәрсәләр мисалда яхшы аңлашыла диләр. Әйтик, әгәр синең алга берсе сары, берсе кызыл, берсе ак, берсе кара, берсе ата, берсе таза, берсе юртак атлар куйсалар һәм: «Бу атларны батырлыгың өчен сиңа бүләк итәбез, кабул итәргә телисеңме?» – дип сорасалар, сез мал сөючән булсагыз, барысын да телисез һәм кабул итеп аласыз. Әгәр дә: «Сез ярышта беренче урынны алдыгыз, теләгәнегезне ихтыяр кылып, арасыннан берсен сайлап алырга рөхсәт», – дип әйтсәләр, сез сайлап, ихтыяр кылып аласыз, унысын алырга теләгең булса да, берсен генә алырга ихтыярлы буласың. Шулай итеп, һәр кешенең эчендә ике сыйфаты бар икәне аңлашылды, моңарга һич бер нинди шикләр юк һәм булырга да тиеш түгелдер», – дип әйттем мин аңа. Ул миңа: «Әйе, кешенең теләге дә, ихтыяры да бар», – дип сүземне куәтләде. «Алай булгач, – дидем мин, – минеке кебек теләкләр һәм ихтыярлар синдә дә бар, син бит мөселман, Аллаһыга ышангач, кыйблаң – Кәгъбәтулла, пәйгамбәрең – Мөхәммәд булгач, без барыбыз да бер фикердә булырга тиешбез». Һәм мин әйтә торган сүземне тагын теземнәргә тезә башладым: «Әй, туганым, син бит Аллаһы Тәгаләнең язган тәкъдирен белмисең». Шулай дигәч ул миңа: «Әйе, белмим», – дип җавап бирде. Мин аңа: «Әгәр дә син Аллаһы Тәгалә язган тәкъдиреңне белмәсәң, Ул сиңа караңгы булса, нигә соң син Аның кушканнарын үтәмисең? Ул бит: «Минем кушканнарымны үтәмәүчеләргә – ут, җәһәннәм газабы була», – дип әйткән, ә кушканнарымны үтәүчеләргә җәннәт, мәңгелек рәхәтлек дип вәгъдә кылган, синең алдыңа ике нәрсәне куйган. Син кайсын телисең – җәһәннәмнеме, әллә җәннәтнеме? Сиңа Аллаһы Тәгалә ихтыяр биргән, кайсын сайлыйсың? Сиңа бит Аллаһы Тәгалә Үзе Коръән белән: «Әй бәндәм, намаз укы», – дип мөрәҗәгать итә, әйдә җавап бир, сиңа бит Ул: «Мин сине кяферләрдән кылдым, утка салам», – дип вәгъдә кылганы юк, әллә андый сүзне үзеңә генә әйтеп куйдымы? Нигә син барчасын дә тәкъдиргә сылтыйсың? Әгәр дә хәзер синең алдыңа ике баз казысам, берсенә су, икенчесенә ут ягып, икесенең берсенә төш, төшмәсәң атам дисәм, син бит тәкъдирем шулдыр инде диеп утка сикермисең, миңа ихтыяр бирелде дип, ихтыярың белән суга сикерәсең. Ә нигә соң син үзеңне мөселманга санап йөреп, Аллаһның кушканнарын үтәмисең? Үтәмәсәң бит Аллаһы Тәгалә сине кяферләр җөмләсенә кертә һәм җәһәннәм утына төшерә. Моның турында Аллаһы Тәгалә Коръәндә шулай ди:

وَمِنَ النَّاسِ مَن يَقُولُ آمَنَّا بِاللّهِ وَبِالْيَوْمِ الآخِرِ وَمَا هُم بِمُؤْمِنِينَ
«Кешеләрдән, мин Аллаһы Тәгаләгә һәм кыямәт көненә ышандым, дип әйтүчеләр дә бар, ләкин алар мөэминнәр түгел.» (“Сыер” сүрәсе, 8 нче аять). 

Аллаһы Тәгалә аларны мөэминнәргә санамады, алар монафикълар (лицемерлар), аларның урыны җәһәннәмнең төбендә, ә син бит алар кебек тә түгелсең, Аллаһы Тәгалә сине гел күреп тора, без дә күрәбез, без сәҗдәгә киткәндә син телевизор карап утыруны теләп, ихтыяр кылып алдың. Мөселман кеше шундый буламы? Инде бит Аллаһы Тәгалә сиңа ихтыяр бирде, ник син без намазга баскач, телевизор кабыздың, нигә намазны сайламадың? Тәкъдиреңдә нәрсә язылганын син бит белми идең, ә Аллаһы Тәгаләнең сиңа кушкан әмерен беләсең, намаз укы, рузә тот дип әйткән, ә син Аңарга колак та салмыйсың, мөселманнар бит алар Аллаһның әмеренә буйсыналар, тыйганнарыннан тыелалар. Ә син гел киресен эшлисең», – дип ачуланыбрак әйттем. 

Аллаһның рәхмәте белән өшкерүләремдә шифа-ларның булганын сизеп тагын әзрәк дарулап та алырга булдым мин аны һәм тагын сүземне теземнәргә тездем: «Син миңа «Намаз укырга вакытым юк», – дип әйтәсең. Син иртә торгач ничә минут ашыйсың?» – дидем. Ул миңа: «10–15 минут», – диде. Төшке ашны 20 минут, кичкесен дә шул тирә ашыйсың икән, вакытың булмагач, нигә син иртә белән 15 минут вакытыңны, төшке ашта 20, кичке ашта тагын 20 минут вакытыңны әрәм-шәрәм итәсең? Ризыкны бит аны юлда барганда да, кайтканда да, хәтта эшләгәндә дә ашап була, син дә иртә белән берәр телемне кесәңә тык та, эшкә барганда аша, төшке аш вакытында да туктап торма, кесәңнән чыгар да, Европа кешеләре шикелле эшләгәндә аша, кесәң кечкенә булса, сумкага салып бар, кайтып кичке ашны вакыт әрәм итеп ашаганчы, сумкаңнан чыгар да, өеңә кайтып җиткәнче урамда ашап кайта аласың, өйгә кайткач, өй эшләрен эшләргә вакыт күбәя. Һәр көнне 50 минут вакытыңны янга калдыра аласың. Син бит дөнья куасың, син аны тотарсың әйдә, форсаттан файдаланып вакытларыңны әрәм-шәрәм итмә, җый – дөнья малы белән тутыр сандыкларыңны».

Мөхтәрәм җәмәгать, теләк булса һәр эшне эшләргә вакытын да, урынын да табып була. Шулай ук намазны укырга да, әгәр син бик нык теләсәң вакытын да, урынын да таба алыр идең. Фәкать теләк кирәк, кардәшләр. 

Тормышта төрле хәлләр була: өйләр дә яна, кешеләр дә үлә, сугышлар да бер урында кабынып, икенче урында сүнә. Сугышчылар сугыш бара дип ач-ялангач яшәмиләр бит, алар да ял итәргә дә, хәл җыярга да, дәваланырга да, хатлар язарга да, киемнәрен пакъларга да, юарга да, сәдәфләрен кадарга да, туган көннәрен үткәрергә дә, тәмәке тартырга да вакыт табалар. Ә мөселманнар исә алар сугыш вакытларында да, дошман гаскәрләре каршыларында басып аларга тешләрен кайрап торсалар да намазларын укыганнар, Мөхәммәд пәйгамбәр ярым гаскәре белән намаз укып, алар укып бетергәч, калган ярымы Аллаһыдан фарыз кылынган намазларын үтәүләре безгә намазларны хәтта сугыш вакытанда да укырга кирәк икәнлеген аңлата.

Намаз укымаучы кешеләрнең: «Намаз укырга вакытым юк», – дип әйтергә ничек телләре әйләнә икән? Ничек алар Аллаһы Раббыларыннан оялмыйлар икән? Аллаһы Тәгалә аларга шуның кадәрле нигъмәтләр биргән, ул нигъмәтләрнең берсенә генә дә гомеребез буена гыйбадәт кылып Аллаһыга түләр булсак, түләп бетерә алмыйбыз, Аллаһның нигъмәтләре иксез-чиксез бит алар: беренчедән, дөнья матурлыкларын – урмандагы зифа агачлар, болындагы төрле-төрле күңелләрне күтәрүче чәчәкләр, киң елгалар, челтерәп аккан чишмәләр, җылы яктан кайткан сыерчыклар, җылы язның килүе, карлар эреп ташу агулары, җилләр исеп агачларны тибрәлдерүе, әти-әниең, туганнарың һәм башка гүзәллекләрне күрү өчен, күз бирүче Аллаһы Тәгалә бит. Ул күзнең бәясен адәм баласы мәңге белә алмый, ул күзнең кадерен адәм баласы күзен югалткач кына белә. Әй, намаз укымый торган кешеләр, әгәр дә сез күзләрегезне югалтсагыз, сукыр булып дөм караңгылыкта бер нәрсә дә күрмичә яшәсәгез һәм шул вакытта сезгә бер табип килеп, мин сезгә ярдәм бирә алам, ләкин сез миңа һәрберегез берәр миллион доллар акчаларыгызны хәстәрләгез дип әйтсә, сез аңарга ул акчаларны табып бирер өчен булдыра алмасагыз да, өметсез булсагыз да, тәвәкәлләп, тырышып эзләп карар идегез, төрле җирләргә хатлар язып ярдәм сорар идегез, дөнья матурлыкларын күрер өчен бер миллион долларлык өйләрегез булса, аларны сатып, күзләрегезне дәва-лаучы табипларга ул сораган акчаларны түләр идегез. 

Әй, намаз укымаучы кешеләр, сезгә Аллаһы Тәгалә ул күзләрегезне бер тиенсез бушка биргән, Ул сездән бер тиен акча да сорамый, киресенчә, Ул сезгә башка төрле нигъмәтләр, атланып йөрергә атлар биргән, сөтен савып эчәр өчен сыерларын булдырган; йоныннан җылы киемнәр бәйләр өчен, тиресеннән туннар тегәр өчен, итләрен кыздырып ашар өчен сарыкларын юктан бар иткән; алтын-көмешен дә, энҗе-мәрҗәннәрен дә, җир өстендәге барча бетмәс-төкәнмәс нигъмәтләрен дә, фәкать сезнең өчен бер тиенсез ясап куйган, ел саен яңгырларын яудырып төрле җиләк-җимешләрне һәм ризыкларны барысын да сезнең өчен үстерә. Раббыгыз сезгә намаз укып рәхмәт әйтергә кушкан, ә сез Аңа: «Намаз укырга вакытым юк», – дип тәкәбберләнәсез. Ул бит сезгә күз генә түгел, нигъмәтләрен җыяр өчен куллар да, җир өстендә йөрер өчен аяклар да, изге сүзләрне ишетер өчен колаклар да, ак белән караны аерыр өчен акыл да, алган гыйлемнәрегезне саклар өчен зиһен дә һәм тагын да бик күп санап бетергесез нигъмәт-ләрне биргән. Раббыгыз сезгә намаз укырга, рәхмәт әйтергә боерган, ә сез: «Намаз укырга вакытым юк», – дип әйтәсез.

Әгәр сезгә берәр кеше бушка, акчасыз бер кисмәк бал китереп бирсә, сез аңа рәхмәтләрне бик күп әйтәсез һәм кешеләргә дә исегез китеп кяферләр арасында да бик әйбәт кешеләр бар икән дип атналар, айлар буена сөйләп, хәтта аны депутат итәр өчен телевизор белән радиоларга да барып сөйләргә, аны мактарга тартынып тормыйсыз, көне-төне ул депутатлыкка үтсен дип көчләрегезне кызганмыйча, аның өчен тырышыр идегез. 

Әй, намаз укымаучы кеше, сиңа бит Раббың бер кисмәк бал гына бирмәде, бәлкем гомерең буена җитәрлек нигъмәтләрне көн саен тазаларыннан биреп, өләшеп тора. Ә син аңарга да, безгә дә бер сүз белән: «Намаз укырга вакытым юк», – дип, тәкәбберләнеп, оялмыйча, тузга язмаган сүзләрне сөйлисең, синең бу сүзләреңә сабый балалар да ышанмыйлар. 

Әй, намаз укымаучы, төнлә белән ләззәтләнеп, рәхәтләнеп йоклаган кеше! Син бит иртә белән йокыңнан торасың, кул битләреңне юып, авыз-борыннарыңны чайкыйсың, шул ләззәтләреңә 7–8 сәгать тыныч йокың өчен ике генә минут, я Раббым, рәхмәт сиңа, мине ләззәтләндереп йоклаткан өчен дип ике мәртәбә башыңны сәҗдәгә куярга авырмы сиңа? Син бит үзеңне мин мөселман, Аллаһыга ышанучы дип саныйсың. Әгәр дә син Аллаһының биргән нигъмәтләренә рәхмәт әйтмичә, башыңны сәҗдәгә куймыйча яшәсәң, сезгә Аллаһы Тәгалә кисәтеп әйтә:

أَلَمْ نُهْلِكِ الْأَوَّلِينَ ● ثُمَّ نُتْبِعُهُمُ الْآخِرِينَ ● 
كَذَلِكَ نَفْعَلُ بِالْمُجْرِمِينَ ● وَيْلٌ يَوْمَئِذٍ لِّلْمُكَذِّبِينَ ● 
«Әүвәлге кяферләрне без һәлак итмәдекме? Соңрак аларга ияртеп соңгы кяферләрне дә һәлак итәрбез, алар шикелле барча явызларны да һәлак итәбез. Хакны ялган диючеләргә Кыямәт көнендә үкенеч һәм җәһәннәм чокырыдыр.» («Мурсәләт» сүрәсе, 16–19 нчы аятьләр).

Аңлатма. Аллаһы Тәгалә атабыз Адәм пәйгамбәр һәм Хава анабызны нәрсә өчен җәннәттән чыгарды, алар анда нигъмәттә, ләззәттә, рәхәтлектә иделәр бит. Нәрсә өчен Нух пәйгамбәр кавымын суга батырып үтерде, нәрсә өчен Гад кавымына бик көчле җил истереп, бөтен җирләрен тар-мар итеп һәлак итте, нәрсә өчен Сәмуд кавымына йөрәкләре ярылып үләрлек тавыш чыгарды, ни өчен Лут пәйгамбәр яшәгән авылның астын-өскә әйләндереп каплады? 

Бу санап үткәннәр элгәре булса, бүгенгесе көндә без үз күзләребез белән күреп торган бәла-казалар җитәрлек. Карагыз сез, Әрмәнстанда ничек итеп Аллаһы Тәгалә аяк асларындагы җирләрне селкетеп, өйләрен ишеп, үзләрен һәлак итте. Чехословакия белән Польшада, Кытайда һәм Кубадагы җирләрне су белән бастырып, гомер буена җыйган малларын су астында калдырып, черетеп бетерде. Карагыз сез күктәге очкычларга ничек иттереп егып төшереп, меңәр-меңәр кешеләрне һәлак итә Аллаһы Тәгалә. Әллә ул кешеләр үзләренең теләкләре белән егылып төшәләр дип уйлыйсызмы? Юк-юк, мәңге алай түгел, бәлкем, алар, киресенчә, ничек исән-имин барып җитәргә дигән ниятләр белән очкычларга утыралар. Ләкин Аллаһы Тәгалә аларның яхшыларын да, изгеләрен дә һәм яманнарын да һәлак итә. «Яманнары билгеле, ләкин изгеләрнең ни гаебе бар?» – диярсез. Әйе, алар изгеләр, алар арасында намаз укучылар да булырга мөмкин, ләкин Аллаһы Тәгалә белүчерәк, Ул хикмәт ияседер. Моны аңлау өчен сезгә бер нәрсә сөйләп аңлатысым килә. 

Юныс пәйгамбәр кавымен бик күп дәгъвәт кыла, соңыннан иманга килмәгәч, дәгъватны ташлап, авылыннан чыгып, көймәгә утырып китә, менә шуның өчен аны Аллаһы Тәгалә китнең эченә кертеп газаплый. Ул китнең һәм су астының һәм төннең караңгылыгында калып газаплана, өч кат караңгылык – бер нәрсәне күрми, бер нәрсә ишетми, һәм шунда Юныс пәйгамбәр үзенең хата кылганлыгын аңлый. «Аны бит Аллаһы Тәгалә дәгъват кылырга җибәрде, әмма ул, түзмичә, сабыр итмичә, Аллаһының әмерен ахырына кадәрле үтәмәгән, шуңа күрә Аллаһы Тәгалә аны газаплаган», – дип аңлаталар ислам галимнәре – Аллаһы белүчерәктер. Сезнең: «Нигә изгеләрне дә Аллаһы Тәгалә һәлак итә?» – дигән соравыгызга җавап: чөнки алар явыз кешеләрне явызлыклардан тыймаганнары һәм изгелекләргә намазга өндәмәгәннәре өчен. Шуңа күрә явызлар белән изгеләрне дә һәлак итә.

Әй, намаз укымаучылар! Минем сезгә өстемдәге бурычларымны әйтеп төшерәсем килә. Бу әйтә торган сүзләрне мин үземнән уйлап чыгарып әйтмимен, бәлкем пәйгамбәребез Мөхәммәд пәйгамбәрнең сүзләренә таянып әйтәмен, ул болай ди:

بَيْنَ الْكُفْرِ وَ الْعَبْدِ تَرْكُ الصَّلاَةِ
«Кяфер белән мөселманның арасы намазны калдыруда».

Аңлатма: Без берәр нәрсәнең икенчесеннән аерылып торганын белер өчен аларның икесенә дә карап чагыштырабыз. Ягъни эчке һәм тышкы сыйфатларын акылыбыз белән үлчибез. Мисал өчен, ат белән тракторны алыйк, алар икесе дә бер эшне башкаралар дисәк тә ялгыш булмас, аларның аермасы нәрсәдә соң? Моны безгә 5–6 яшьлек бала да аерып бирә ала. Трактор бит ул тимердән, солярка белән эшли, ат кебек печән ашамый, аттан көчле дип әйтәчәк. Нинди генә нәрсәне алсак та, аларның аермалары бар икәнен гакылыбыз белән үлчәп, аңлап беләбез, кояш белән айның, өй белән мәчетнең, ир белән хатынның, алтын белән көмешнең һ.б. нәрсәләрнең аермаларын сыйфатларына, авырлыкларына, хәрәкәтләренә карап беләбез. Инде мөселман белән кяфернең аермасы нәрсәдә соң? Әйдәгез, гакылыбыз белән тикшерик әле:

мөселман төнлә йоклый – кяфер дә төнлә йоклый;

мөселман гаилә кора – кяфер дә гаилә кора;

мөселман ашый – кяфер дә ашый;

мөселман киенә – кяфер дә киенә;

мөселман кайчагында хаталанып аракы эчә – кяфер дә эчә;

мөселман кайчагында шайтанның коткысына бирелеп зина кыла – кяфер дә зина кыла;

мөселман ашамыйча тора – кяфер дә ашамыйча тора;

мөселман фәкыйрьләргә ярдәм итә – кяфер дә ярдәм итә;

мөселман Аллаһыга ышанып намаз укый – кяфер (намаз) укымый.

Нинди генә дөньяви нәрсәләр белән чагыштырма, мөселман да кяфер сыйфатларын табып була, иллә мәгәр намазда гына алар аерып торалар, чөнки мөселман ул Аллаһы Тәгаләдән курка һәм Аның ризалыгын алырга тели, ә кяфер исә Аллаһыдан курыкмый һәм Аңарга буйсынмый. Әгәр алар Аллаһының каты газабыннан курыксалар иде, барчалары да буйсыныр иделәр.

Мөхәммәд пәйгамбәр безгә кяфер белән мөселманның аермасын үз сүзе белән ачык итеп аңлатып бирде. Ә мин аның сүзләренә таянып, барысын да бик нык тикшереп чагыштырып бирдем. Әгәр дә сезнең берәрегез мөселман белән кяфер арасын намаз аерып тормый, башка нәрсә аерып тора дип әйтер булсагыз, әйдәгез, аерып торучы нәрсәләрегезне санап, дәлилләп бирегез һәм аннары соң безгә ошбу хәдиснең, ягъни

بَيْنَ الْكُفْرِ وَ الْعَبْدِ تَرْكُ الصَّلاَةِ
«Кяфер белән мөселманның арасы намазны калдыруда», – дигән хәдиснең мәгънәсен ничек аңлаганыгызны безгә дә аңлатып бирегез. 

Бу хәдисне барча галим гуләмәләр бер төсле аңлыйлар. Кем дә кем намазның (фарызлыгын) тиешлеген белә торып инкарь кылып калдырса, ул кяфер. Кем дә кем намазларны кайчагында, һәрвакытта түгел, ялкауланып яисә җиңелгә санап калдырса, ул кяферме әллә мөэминме диеп бәхәсләшә галимнәр. Әмма белә торып инкарь кылып калдыру хакында имам Әгъзәм (Әбү Хәнифә) хәзрәтләре дә (ул безнең мәзхәбнең имамы), имам Шәфигый да, имам Мәлик тә, имам Хәнбәли дә, барысы да бер авыздан: «Намазны белеп инкярь кылып калдыручылар алар кяферләр», – дип аңлаттылар. 

Әгәр дә сезнең берәрегез: «Юк, Мөхәммәд пәйгамбәр дә һәм дүрт имам да ялгыш аңлаганнар», – дип әйтер булса, рәхим итеп үз сүзләрен, дәлилләрен табып китерсен. Без, мөселманнар, кешенең калебендә нәрсә бар икәнен белә алмыйбыз. Калебтәге, йөрәктәге эшләр алар Аллаһы Тәгаләнекедер; без исә кешенең эченә түгел, тышына карап хөкемне чыгарабыз, ул кеше яхшымы әллә явызмы, тырышмы әллә ялкаумы, тәкәбберме әллә түбән-челеклеме, галимме әллә наданмы, көчлеме әллә көчсезме икәнен аның эшләренә һәм сөйләгән сүзләренә карап һәм шуннан соң гакылыбыз белән үлчәп бәялибез, сезгә кечкенә генә бер-ике гади мисал китерәсем килә. Ул мисаллар кешенең калебендәге иманның галәмәтләре аның тышында күренергә тиеш икәнлеген аңлата. 

Беренче мисал: электр тимерчыбыгындагы токның галәмәтләре күренмәсә, аның эчендә ток бар икәнен беләбезме? Әлбәттә, юк. Ә белер өчен нишләргә? Тикшереп, кулланып карарга тиешбез. Әгәр без токлы электр тимерчыбыкларын моторга тоташтырсак, ул моторны хәрәкәтләндереп җибәрә һәм без моторның хәрәкәтләнүеннән анда ток бар икәнен белеп алабыз. Әгәр дә хәрәкәтләнмәсә, анда ток юк икәнен беләбез. 

Һәм шулай ук кешенең калебендә иманы булса, аның галәмәтләре күзгә чагылырга һәм күренергә тиеш. Иң беренче галәмәт ул – намаздыр. Берәүләр: «Мин Коръән мәҗлесенә барам, ул иманыма галәмәт түгелме?» – диеп әйтәләр. Коръән мәҗлесе бит ул, шулардан гыйбарәт: беренче, бераз Коръән укыган өчен кайчагында сиңа ике, ә кайчагында 20 кеше садака тарата. 20 кеше берәр сум гына садака бирсә дә, синең кесәңә 20 сум акча килеп керә дигән сүз; икенче ягыннан корсагыңны төрле нигъмәтләр – аш-сулар, бәлеш-гөбәдияләр, каз, тавык, сарык итләре һ.б. төрле ашлар белән тутырасың. Ә син шуны иман галәмәтенә саныйсың. Ә шул нигъмәтләрне ашаганда икенде белән акшам намазлары үтеп киткәнен уйлап та карамыйсың. Коръән мәҗлесе бит ул өеңдәге төшке аш шикелле түгел, бәлкем төрле яклардан файда бирүче мәҗлестер. Андый мәҗлесләргә кяферләрне чакырсаң, алар да бик шатланып барып корсаклары белән кесәләрен тутырып кайтырлар иде. 

Икенче мисал: тере бөртек белән үлгән бөртекне белер өчен чәчеп карарга кирәк, тере бөртек булса, шытып чыга һәм без аны тере икәнлеген галәмәтләреннән карап беләбез.

 Кешенең йөрәгендә иманы бармы икән, әллә юкмы икән дип баш ватып, вакыт үткәреп торасы юк. Әгәр дә кешенең йөрәген кулыгызга алып карар булсагыз да аның эчендә каннан башка нәрсә таба алмассыз. Әгәр дә кеше йөрәгенең уртасында, бу кеше мөселман, бу кешенең урыны җәннәттә дип, бу кеше кяфер урыны җәһәннәм утында дип язылган булса, без аның калебендәге язуларны ренгент нурлары, УЗИлар белән карап белер идек тә, бернинди мәсьәләләр дә калмас иде. Үлгән кешене дә күмгәндә, бу мөселман, җеназасын укып, бусы кяфер җеназасын укымыйча күмәргә дип әйтеп җирләр идек.

Ә инде теле белән икърар кылуына килә торган булсак... Әйе, кайбер кешеләр мин мөселман дип: “Лә иләһә илләллаһ” дип әйтеп, үзенең мөселман икәнен башкаларга да белгертәселәре килә. Иман кәлимәсен телләре белән әйтүчеләрнең күбесе аның мәгънәләрен белмичә әйтәләр. Аларга: «Менә шул сүзне әйтсәң, син мөселман буласың, бәбкәм», – дип әйтеп күңелләрен тынычландыручы әби-бабайлар аз түгелләр. 

Иман кәлимәсенең шартлары бар икәнен аңлат-мыйча гына, тиз генә телләре белән әйттереп, мөселман итәргә теләгәннәргә рәхмәтемне әйтәсем килә, ләкин аның җиде шарты бар икәнен онытырга ярамый. Шулпалы ашны казансыз, утсыз пешереп булмаган шикелле, иман кәлимәсенең шартларын белмичә, мәгънәләрен аңламыйча әйтеп, намазсыз һәм башка гыйбадәтләрсез яшәүнең бернинди дә файдасы юк, кардәшләр. 

Ислам тарихыннан без барча кешеләрнең иманга килгәч, намаз укып барча гыйбадәтләрне кылган-нарын беләбез, бер сәхабәнең дә һәм табигиннарның да иман китергәч гыйбадәтсез йөргәннәрен ишеткәнебез һәм укыганыбыз булмады, иллә мәгәр кайбер сәхабәләр сугыш вакытында ике намаз арасында иман китереп, намаз укымастан үлеп киткәннәрен беләбез. Алар бит иман китергәч, кылычларын шул ук вакытта кяферләргә каршы борып: «Аллаһу әкбәр», – дип Аллаһының дине өчен җиһадны башлаганнар һәм шунда шаһид булып үлеп киткәннәр. Алар әгәр үлмичә калган булсалар, намаз укымыйча, намазсыз булып йөрер иделәр дип уйлыйсызмы? Юк, мәңге алай түгел, иманга килгән барча сәхабәләр потларына гыйбадәт кылуларын дәвам итмәгәннәр, бәлкем Аллаһы Тәгаләгә гыйбадәт кыла башлаганнар. Чөнки иман ул гыйбадәт кылуны таләп итә. 

Сезнең берәр кеше вәгъдә биреп үтәмәгәнен күргәнегез бармы? Әлбәттә, бу соравыма җавап итеп, күргәнебез бар, дип әйтәчәксез, әгәр сезгә ул һәркөн вәгъдә бирсә һәм ул вәгъдәләрен бер дә үтәмәсә, сез аны кем дип атыйсыз? Сез аны хыянәтче, ялганчы дип атыйсыз. Әгәр сездән берәр кеше аның хакында тәрҗемәи хәлен (характеристикасын) сораса, сез нәрсә дип әйтәсез? Әлбәттә, хакыйкатьне, аның белән сак бул, ул вәгъдәләрен үтәми, амәнәткә хыянәт кылучы, ялганчы диясез. Бу бит хакыйкать, чынбарлык, ялганчы кешегә туры сүзле, дип әйтеп булмый. Инде иман кәлимәсен теле белән әйткән кешегә килик, ул кеше әгәр йөрәгендәге иманын теле белән икрар кылса, тәрбияче раббысын таныса, аның кушканнарын үтәргә тиешме, әллә үтәмичә: «Әй, Аллаһ, Син күктә, Синең эшләрең минекеннән дә күп, минем белән булышып ятма, минем намаз укырга вакытым юк», – дип әйтергә тиешме, әллә инде, киресенчә, иман китерүче кеше чын күңеленнән: «Йә, Аллаһ, Син җир-күкләрне яратучы кояш, ай һәм дә барча йолдызлар Синеке, Син аларның барчаларын хәрәкәтләндереп торучысың, җәннәт белән җәһәннәмнең хуҗасы Син, безне Син Үзеңә генә гыйбадәт кылу өчен яраткансың, әгәр без Синең кушканнарыңны үтәсәк, безгә җәннәт вәгъдә иткәнсең, әгәр дә үтәмәсәк безгә җәһәннәм уты, дип вәгъдә кылгансың. Я, Раббым, мин Синең барлыгыңа, берлегеңә иман китердем, ышандым һәм Синең кушканнарыңны үтәргә, тыйганнарыңнан тыелырга һәм туры юлыңнан йөрергә ант итәм, вәгъдә бирәм», – дип иман китерергә тиешме? 

Иман китерүче кеше ул җәһәннәм утының һәм андагы барча елан-чаяннарның һәм төрле газапларны күрмәстән ышанып, күз алдына китерергә тырышып, иман китерә бит. Инде уйлап карагыз. Әгәр дә шундый көчле газаплар булачагын белеп һәм белгән хәлендә Аллаһының фарыз кылган намазларын үтәмичә йөрергә, ул кеше булдыра аламы? Әлбәттә, юк. Андый кеше: «Намаз укырга вакытым юк», – дип әйтә аламы? Әлбәттә, юк. Шулай булгач, аларның Аллаһы Тәгаләнең газабыннан, җәһән-нәменнән курыкмаганнары аңлашыла. Алай булгач, алар Аллаһы Тәгаләнең Үзеннән дә курыкмыйлар, курыксалар Аның кушкан намазларын үтәр иделәр. Алай булгач, алар Аллаһы Тәгаләнең газапларыннан коткаручы, үзләренең көчләренә ышаналар һәм таяналар, үзләренең көчләрен Аллаһы Тәгаләнеке белән тиңлиләр. Әгәр дә алар Аллаһы Тәгаләнең көче безнең көчләребездән бик күпкә чиксез артык, аның газабы көчле дисәләр, Аллаһының газабыннан куркыр иделәр. Ләкин аларга күпме генә аңлатсаң да: «Намаз укырга вакытым юк», – дип кенә җавап кайтаралар. Үзләре дөньялыктагы уттан куркалар, яшен яшьнәп, күк күкрәп, кара болытларның аларга табан килгәннәрен күрсәләр, барчасы да су буендагы пляжлардан киемнәрен дә киеп тормыйча, тизрәк өйләренә шәрә килеш йөгерәләр, өйләрендә янгын чыкса, бер нәрсәләрен дә алмыйча, үзләренең җаннарын саклап, тизрәк чабып чыгалар. Әмма ләкин Аллаһының мәңгелек җәһәннәменнән нигәдер курыкмыйлар. Җир өстендәге елан-чаяннардан сакланалар, җәһәннәм елан-чаяннарыннан нигәдер сакланмыйлар, аның хакында уйлап карамыйлар, балам да, үзем дә кайнар самовар суына пешмәсен, дип бик нык сакланалар, җәһәннәмдәге кайнар суларны исләренә дә алмыйлар, камчылы һәм чукмарлы бандит малайларыннан котлары оча. Зубани фәрештәләрнең, кабердәге мөнкир белән нәкирнең чукмарларын уйлап та карамыйлар, ике-өч еллык төрмәдән котлары оча, мәңгелек җәһәннәмгә кереп газаплануларыннан курыкмыйлар. Инде уйлап карагыз: Аллаһыга ышанган кеше шундый була аламы? «Намаз укырга вакытым юк», – дип әйтә аламы? Юк, мәңге юк, ул сүзләрне Аллаһыдан куркучылар мәңге әйтмәделәр, әйтмиләр һәм килә-чәктә дә әйтмәсләрен без беләбез. 

Шулай итеп, сез намаз укымаучылар хөкемне үз-үзегезгә чыгарыгыз, без хөкем чыгарып гөнаһка батасыбыз килми, сез үз-үзегезгә: «Дөрестән дә без кемнәр соң?» – дип сораулар бирегез. 

Инде тагын бер кат Мөхәммәд пәйгамбәрнең сүзләрен исегезгә төшереп әйтәм, ул кяфер белән мөселманның арасын намаз аерып тора ди. Белеп, инкарь кылып намаз калдыручыларны, барча ислам галимнәре кяферләр хөкеменә керткәннәр. Мин үземне галимнәр җөмләсеннән санамыйм, мин әле шәкерт кенә, ләкин мин шәкерт буларак, аларның сүзләрен куәтләп әйтәм. Әйе, алар кяферләр, аларның урыннары – җәһәннәм.

Әй, намаз укымаучы кешеләр! Аллаһының биргән гакылы белән уйлап карагыз әле. Әгәр сезнең берәрегез университетка укырга керергә теләсә нәрсәләр эшли? Иң беренчесе – университетның нинди шартлары бар икәнен белә. Әгәр ул шартлар үтәлми торган булса, сез шәкертләр җөмләсенә кертелмисез. Анда керер өчен булган шартлар нәрсәләр соң? Беренче – саулык хакында белешмә; икенче – урта мәктәпне тәмамлаганлыгыңа аттестат; өченче – остазларыңнан тәрҗемәи хәл (характеристика); дүртенче – яшең 24 тән үтмәгән булсын; бишенче – алтын медальга бетергән булсаң бер имтихан, алай булмаса барысыннан да имтиханнар тапшыру. Әгәр шартлар тулы булмаса, ул вакытта сезнең берегезне дә университетка кертмиләр. Әгәр шартлар тулы һәм нормаль булса, сез үзегезнең алдыгызда нәрсә булачагын күз алдына китерәсез. Анда керсәгез 5–6 ел буена остазларыгызны тыңлар өчен, иртән китеп, 6–7 сәгать аларны тыңлап, арып-талып кайтасыз һәм кичләрен үзлегегездән кирәкле китапларны укыйсыз, аннан соң елына ике мәртәбә имтиханнар тапшырасыгызны яхшы беләсез.

Әлбәттә, нинди генә эшкә, ул укытучымы, милицияме, сыер савучымы – үз өстегезгә ошбу вазыйфаларны йөкләсәгез, урнашу алдыннан нәрсәләр эшләргә кирәк икәнен күзаллап, белеп урнашасыз. Укытучы булып урнашкач, укытмыйча телевизор карап кына утырмыйсыз бит, бәлкем үз вазыйфаларыгызны җиренә җиткереп үтәргә тырышасыз.

Шуның шикелле ислам диненә кергәндә дә: «Лә иләһә илләллаһа», – диеп әйтеп кенә кереп китә алмыйсыз, бәлкем Ислам диненә керүчеләр, анда кергәч нинди нәрсәләр эшләячәкләрен белеп керәләр. Әгәр дә ислам диненә кергәч, бернинди гыйбадәт тә кылмасаң, сине, университетта укымыйча йөргән кешене куып чыгарган шикелле Аллаһы Тәгалә Ислам диненнән дә куып чыгара, чөнки Ул Үз динендә Аңарга буйсынучы мөселманнарны гына тота, Аның кушканнарын үтәмәүчеләрне тотмый. 

Үзегез уйлап карагыз: әгәр сез берәр төрле бригадир яисә прораб булсагыз һәм сезнең эшчеләрегездән берәрсе сезнең әйткән сүзләрегезне тыңламаса, сез бер-ике мәртәбә түзәсез дә, соңыннан аны тыңламаганы өчен дип эшеннән азат итәсез. Бу бит хаклык һәм дөреслек. Һәм Аллаһы Тәгалә дә ислам диненә кереп, гыйбадәт кылмаучы намазсызларны мөселманнардан санамый. 

Аллаһы Тәгалә һәр барчабызга Үзенең рәхмәтендә яшәргә насыйп әйләсен. Әмин.

Исламга өндәү вәҗеп

Мөэмин-мөселманнар Раббыларының кушканнарын тырышып үтиләр, тыйганнарыннан тыелып яшиләр. Алар һәр көн биш вакыт намаз укыйлар, Рамазан аенда руза тоталар, байлары бер елга фәкыйрьләргә зякәт садакалары биреп, фәкыйрь-мескеннәрнең күңелләрен күтәреп, хәлләрен яхшырталар. Көчләре җиткән мөселманнар гомерләрендә бер мәртәбә хаҗ фарызын үтиләр. Әлбәттә, бу гыйбадәтләрнең иң олыларыннан булып санала, ләкин мөселманнарның тагын бер бик олы һәм әҗерле гыйбадәте бар, аны галим-голямаларның күбесе вәҗеп, ягъни мөселманнарның өстендәге бурычлары, үтәргә тиешле эш дип аңлыйлар һәм кешеләргә дә аңлаталар, алар аны Аллаһы Тәгаләнең сүзләренә таянып дәлилләп әйтәләр. Аллаһы Тәгалә Коръәндә шулай ди:

ادْعُ إِلِى سَبِيلِ رَبِّكَ بِالْحِكْمَةِ وَالْمَوْعِظَةِ الْحَسَنَةِ 
وَ جَادِلْهُم بِالَّتِي هِيَ أَحْسَنُ
«Әй, Мөхәммәт һәм аның өммәте! Раббыңның юлы булган ислам диненә кешеләрне Коръән дәлилләре белән, дәхи тәэсирле яхшы вәгазьләр белән өндә, һәм кешеләргә хаклыкны төшендерү өчен, алар белән кирәк чакта күркәм юллар белән тартыш һәм көрәш.» (“Нәхел” сүрәсе, 125 нче аять).

Аңлатма. Әй, Мөхәммәт һәм аның өммәте, изге, яхшы, гүзәл кешеләрнең күңелләренә үтеп керүче хикмәтле, ягъни кирәкле урыннарда кирәкле кешеләргә лаеклы вәгазьләр белән ислам диненә өндә, чакыр, дәгъват кыл дип әмер итә. 

Аллаһы Тәгаләнең әмерләре барча мөэмин мөселманнарга вәҗеп – үтәлергә тиешле гамәл булып саналадыр. Мин үзем дә исламга чакыруны вәҗеп дип кабул иттем, чөнки исламга өндәү, чакыру булмаса, ул вакытта кешеләр барысы да караңгылыкта адашып, саташып йөрерләр иде. Минем моңарга дәлилләрем күп, шуларның берничәсен сезгә җиткерәм. 

Беренче: Аллаһның илчесе пәйгамбәр булып дәгъват кылганчы Мәккә шәһәрендә барчасы да диярлек мөшрикләр булып беткән иделәр, хак динне онытып, зарарлы ширк юлыннан йөри торган булдылар, ә ул килеп дәгъват кылгач, 20 ел эчендә Мәккә белән Мәдинә һәм башка бик күп авыл-шәһәрдәге кяфер мөшрикләр мөэмин-мөселманнар булып киттеләр. 

Икенче: Моннан тугыз ел элгәре Чаллы шәһәрендә бер кечкенә генә өйдә 20 ләп кеше, аларның барысы да 65 тән өстен картлар гыйбадәт кылган булса, бүген исә Чаллыда унлап мәчет, дүрт мәдрәсә гөрләп эшләп тора, мәдрәсә дигәч, безгә андагы яшь егетләр һәм кызларның дин гыйлемен алулары күз алдыбызга килә, мәчетләрдә кеше өзелми, җомга намазларында барча мәчетләрдә мөселманнар тулып намазларын әда кылалар. Боларны мин барысын да исламга чакыру, иманга өндәү сәбәпләре аркасында булган дип саныйм. Әгәр без Чаллыны Воркута шәһәре белән чагыштырсак, аерма бик зур икәнен күрәбез. Воркутада бер мәчет тә, мәдрәсә дә юк, намаз укучылар булса да аларны санарга бер кулның бармаклары җитә. Исламга өндәү булмау сәбәпле алар шундый халәттә яшиләр. 

Өченче: Африкадагы кайбер кабиләләр киемсез яшиләр, аларда оят та, дин дә, гыйбадәт тә юк, ул җирләргә дәгъватчылар белмичә бармаган булганнар. Алар шул сәбәптән һичнәрсә белмичә динсез яшәгәннәр. Ә менә инде хәзер алар белән аралашу башланды, телләрен өйрәнеп дәгъватлар да кылына башланды, әлхәмдулиллаһ. Бу дәлил дә хак: исламга өндәү булмау сәбәпле, алар динсез калганнар, оятны белмәгәннәр. Әгәр аларны дәгъват кылган булсалар, Мисырдагы һәм Судандагы мөселманнар шикелле булып китәр иделәр, инша Аллаһ. 

Бу дәлилләргә өстәп сезгә тагын бер хәдис шәрифне исегезгә төшерәсем килә: 

Мөхәммәд пәйгамбәр: «Миннән ишеткән бер генә Аллаһ аятен булса да ирештерегез», – дип әмер итә. 

Аңлатма: адәм баласы барча гыйлемлекне мәңге тупласа да туплый алмый, чөнки гыйлем ул ярсыз диңгез, аның очы-кырые юк, «тукта әле мин гыйлемне баштан алып бетерим», – дип әйтеп булмый. Шулай булгач, һәрбер кеше белгәне белән гамәл-гыйбадәтләрен кылырга тиешледер һәм халыкларны да иманга өндәргә тиешлеләр. 

Ләкин шуны онытырга ярамый, кардәшләр, безнең алдыбызда 3 нәрсә бар: беренчесе – хәләл, икенчесе – хәрәм һәм аларның уртасында шик-шөбһәле нәрсәләр. Безгә ислам дине шик-шөбһәле нәрсәләрдән ерак булуны әмер итә. Ачык билгеле нәрсәләргә өндә, ачык хәрәм нәрсәләрдән тый, шик-шөбһәле нәрсәләргә үзең дә якынайма һәм башкалар да якынаймасыннар өчен аларны да тый. 

Инде боларга нәтиҗә ясап шуны әйтәсем килә, мөхтәрәм җәмәгать, безнең, сезнең өстебездә исламга өндәү Аллаһы Тәгалә каршындагы олы бурыч булып санала, аны үтәгән кешеләр бик олы әҗерләргә ирешәләр. 

Аллаһы Тәгалә һәрбарчабызга Үзенең әмерләрен үтәп яшәргә насыйп итсен. Әмин.

Исламга өндәгәндәге авырлыклар
Җир өстендә барча кеше хәрәкәттә, барча кеше үз җанын саклар өчен эшли. Кемнән генә сорасаң да: «Син ничек акча табасың, хәзерге заманда акча табулар бик нык кыенлашып китте бит әле», – дип җавап кайтарачак. Ә кайберләр авыр, кыенлыклар күп булса да сер бирмиләр. Хакыйкый мөселманнар, Аллаһыдан чын курку белән куркучылар, авыр, кыен, читен дип әйтмичә, Аллага шөкер, дип кенә әйтәләр. Дөреслектә ул болай: әгәр дә син эшнең тәртибен, вакытын белеп, хикмәт белән эшләсәң, арымыйсың да, талмыйсың да. Ул эш синең мускулларыңның катыланып һәм кул-аякларыңда көч артуга сәбәп кенә булачак, инша Аллаһ. Әгәр дә тәртибен белмичә хикмәтсез эшләсәң, сине шул эш арыта, җәфалап бетерә, ачуыңны китереп, җенләндереп, төрле сүгенү сүзләрен әйттерә. Бер кечкенә генә мисал китерәм: бер кешенең өен такта белән тышлаганын күрдем. Ул кеше бик ачулы, сүгенүчән булып беткән. Шуннан мин аның ни сәбәптән шул халәткә төшкәнлеген фикерләдем. 

Беренчедән, ул кискән такта калдыкларын аяк астына ташлап бара, алар йөргәндә бик нык комачаулыйлар.

Икенчедән, кисә торган пычкысы үтми, аны ул айныгач кына үткенли, шулай ук балтасы да бик үтмәс һәм ул кораллар даими рәвештә төрле җирләрдә кала, аларны эзли-эзли аптырап бетә. Өченчедән, такталарны үтмәс пычкы белән сынык утыргыч өстендә кисә һәм ул, сүгенә-сүгенә кискәндә җәфаланып бетә. Әгәр дә ул кеше аракы эчмәсә, барча коралларын үткенләп, үз урынына, билгеле җиргә куярга өйрәнсә, армый-талмый 12 сәгать урынына 8 сәгать эшләсә, күңелләре күтәренке булып гаиләсе янына кайтса, ни күңелле булыр иде аңарга. Шуңарга охшаган мисалларны без бик күп күрдек. Алар безнең илдә әлеге көнгә кадәр артып кына баралар, кая гына карама урманда да, кырда да, басуларда да, завод-фабрикаларда да, өйләрдә һәм бакчаларда да гел тәртипсезлек һәм хикмәтсез эш эшләп җәфаланалар һәм бер-берләре белән талашып, дошманлашалар. Аллаһы Тәгалә барчаларыбызга да хикмәт белән эшләребезне эшләргә насыйп әйләсен. Әмин.

Әй, мөселман кардәшләр, безнең белән сезгә йөкләнгән дәгъват, исламга чакыру, иманга өндәү тәртибен белмәсәк һәм аны хикмәт белән эшләмәсәк, безгә дә бик авыр кыенлыкларга юлыгырга туры килеп, без бик авыр җәфалар чигәргә мәҗбүр булып калабыз. Тизлеге 140 ка бастырган машинаны 1 секунд эчендә 180 градуска артка яисә 90 градуска уңга һәм сулга борып буламы? Булмый. Бик каты чабып килә торган ат көтүен чыбыркы белән туктатып, артка таба борып җибәрергә теләсәң дә, сине таптап яисә уртада калдырып, үз юлларыннан тизлекләрен үзгәртмичә чабып китәчәкләр. Такыраеп беткән юлдан кайтучы сыер көтүен тиз генә башка юлдан кайтырга өйрәтүе дә кыен. Ләкин шуны онытмагыз, боларның барысын да эшләп була. 140 белән йөрүче машинаның тизлеген әзәйтеп, теләгән якка борып буласын онытмыйк һәм шулай ук ат көтүе дә гел чабып йөрми бит, алар арыгач атлый башлыйлар һәм аларның артларыннан килеп теләсәң кайсы якка борып була. Шулай итеп сыерларны да туры юлдан йөрергә өйрәтеп була. Барчасын тәртип һәм хикмәт белән эшләгәндә генә кыенлыкларсыз эшләп булачагын аңларга кирәк һәм акрынлык белән тиз-тиз эшләргә өйрәнергә кирәктер.

Исламга өндәү изге эштер. Аның өчен Аллаһы Тәгалә бик күп әҗер-савапларны бирәчәк, ул эшне барча рәсүлләр, пәйгамбәрләр башкарган һәм аны эшләү башка эшләргә караганда авыррак, читенрәктер. Ләкин Аллаһыдан чын курку белән курыккан бәндәләргә ул авыр булмас, инша Аллаһ. 

Аллаһы Раббыбыз һәр барчаларыбызга Үз ризалыгы өчен ихлас күңелләрдән исламга чакырырга насыйп әйләсен. Әмин.

«Раббым – Аллаһ. Ул минем

Илаһым», – дип йөрисең,

Гыйбадәтне Аңарга

Булгач нигә кылмыйсың?

Хак мөэмин-мөселманнар 

Гыйбадәтләр кылалар,

Җәһәннәмнән куркалар,

Җәннәткә ашкыналар.

«Мин – мөселман, иманлы», –

Диеп әйтеп йөрисең,

Мөселман намаз укый,

Нигә син укымыйсың?

«Коръән китабы минем

Сатып алдым, бар», – дисең,

Мактанырга алдыңмы,

Булгач ник укымыйсың?

«Мин – мөселман, иманлы», –

диеп әйтеп йөрисең,

Мөселман руза тота,

Син ник бер дә тотмыйсың?

Сарыкларың уналты,

Корбан ае, чалмыйсың,

Мәчет-мәдрәсә күршең,

Нигә бер дә бармыйсың?

«Мин мөселман, иманлы», –

диеп әйтеп йөрисең,

Мөселман зәкәт бирә,

Бай бит син, ник кермисең?

Ялган, гайбәт, клевета –

Барысыда зур хата.

Нәтиҗәсе – җәһәннәм, 

Нигә инде сөйлисең?

Аракыны эчәсең,

Тәмәкене тартасың,

Дуңгыз колбасаларын 

Җиренмичә ашыйсың.

Әти-әниең исән,

Туганнарың бик күркәм,

Ел буена ник бер дә

Барып хәлен белмисең?

Музыканы тыңлыйсың,

Концертны калдырмыйсың,

Кайчагында кызлар белән 

Култыклашып биисең.

Бакча тулы бәрәңге,

Кишер, кыяр, шалканың.

Фәкыйрләргә гошерен 

Нигә бер дә бирмисең?

«Мин мөселман, иманлы», –

Диеп әйтеп йөрисең,

Мөселман галәмәтен

Нигә һич күрсәтмисең?

Йомгак
Әлхәмдү лиллаһи Раббил галәмин. Аллаһының рәхмәте белән йомгак ясарга да вакыт җитте. Адәм балалары берәр җиргә китсәләр, бер-берсеннән аерылышсалар, бер-берләренә нәсыйхәтләр һәм васыятьләр әйтешәләр. Малае армиягә китсә, әтисе белән әнисе: «Улым, балам, сөеклем, син командирларыңны тыңла, безнең йөзебезгә кызыллык китермә», – дигән һәм башка шуңарга охшаган нәсыйхәтләрне әйтәләр. Мин дә сезнең белән беразга аерылып торам һәм намаз укымаучыларга нәсый-хәтләр әйтәм.

Әй, намазсызлар, кешеләр үкенгәнен күргәнегез бармы? Булса да, исегезгә төшерәм. Адәм балалары берәр төрле хата кылсалар: «Эх, нигә кылдым икән?» – дип үкенсәләр, берәр кирәкле эшне вакытында үтәмәсәләр, кылмасалар: «Эх, нигә нигә шул вакытта кылмадым, дурак булынган», – дип үкенәләр. 

Мисал өчен: беренче мәртәбә акчалар алышына дигән хәбәр таралгач, күп кенә кешеләр акча алышканчы кирәкле нәрсәләрне сатып алып калдылар, ә ышанмаганнары саклык кассаларында һәм банкларда сакладылар, аларга кайбер иптәшләре килеп: «Акчаларыңны яндырма, әйберләр алып кал», – дигәндә дә: «Юк, алышынмый, буш сүз ул», – дип әйтүчеләр дә аз булмаган икән, әле кайберләре кесәсендәге акчаларын да кассаларга илтеп тапшырганнар дип ишеттек. Авыл, шәһәрләрдә гомерләре буена җыйган акчалар кайберләренең бер машиналык, ә кайберләренең 5–6 машиналык акчалары янып, ахырда бер-ике буханка ипи алырлык та булмыйча калды. Менә шунда инде, «Дурак булынган», – дип әйтүчеләр кайгы-хәсрәттә калдылар. 20–30 ел эшләп җыйган акчалар җилгә очты. 

Бу хәлләрнең шулай булуына бер кем дә ышанмый иде, ләкин булды бит һәм булганын без үз күзләребез белән күрдек, ә тагын да ныграгы булуы мөмкин түгелмени? Гомереңне намазсыз үткәреп, җәһәннәм утына кереп китү мөмкинме? Әлбәттә, мөмкин. Мөмкин генә түгел, бәлкем ул шулай да, кыямәтнең киләсенә, намазсызларның мәңгелек җәһәннәмгә керүләренә һич шик юк. 

Әй, намазсызлар! 

Үкенү, кайгы-хәсрәт көне килгәнче, хәстәрлек күреп вакытыгызны әрәм-шәрәм үткәрмичә, намазларыгызны укып, Аллаһының чын колы булып яшәгез. «Намаз укырга вакытым юк», – дип әйтүчеләргә соңгы сүземне әйтеп, бу китапчыкны тәмамлыйсым килә. 

Әй, намаз укымаучы кешеләр! 

Аллаһы Тәгалә хозурына киткәндә, күзегезгә үлем фәрештәсе күренгәндә, сез хаклыкны шул вакытта ике күзегез белән күрерсез, үлем фәрештәсенең янында, синең рухыңны алырга килгән фәрештәләрне күргәч, кыямәтнең, җәннәт белән җәһәннәм хак икәне беленер. Һәм син шунда барча гомерең намазсыз, изгелексез үткәнен белгәч, бик нык үкенерсең һәм Аллаһы Тәгаләдән: “Йә, Раббым, бер ай гына вакыт бир сәнә, мин Синең ризалыгың өчен көне-төне намазлык өстеннән төшмичә, башымны сәҗдәдән алмыйча, гыйбадәт кылыр идем», – дип күз яшьләре белән еларсың, ләкин Аллаһы Тәгалә сиңа: «Бәндәм, 60–70 ел гомер бирдем, җитмәдеме сиңа?» – дип әйтер икән.

Шуннан соң, «Йә Аллаһ, бер атна гына булса да ярар иде, бир инде», – дип сораганда, Аллаһы Тәгалә аңа: «Бәндәм, нәрсә уйладың соң 60–70 ел буена. Мин бит сиңа бик күп вакыт бирдем, нигә соң син намаз укымадың, инде фәрештәләр күзеңә күренгәч, миннән өстәмә вакыт сорыйсыңмы?” – дип әйтер икән. 

Шуннан соң ул кеше күз яшьләре белән кайгы- хәсрәтле хәлендә: «Йә, Раббым Аллаһ, 1 көн яисә 1 генә сәгать вакыт бир инде», – дигәндә дә, Аллаһы Тәгалә аңарга бернинди дә вакыт бирмәс икән һәм аның рухын үлем фәрештәсе бик авырттырып алгач, кяферләрнең рухларын алып китүче фәрештәләр аның рухын алып китәрләр икән.

Менә шулай иттереп, аның дөньядагы вакыты намазсыз үтеп китә, барча җыйган маллары, төзегән, яшәгән өйләре, туганнары, кардәшләре калып, җәһәннәмне кыямәткә кадәрле газапта көтеп ятар икән. Ә намаз укып мөселман хәлендә үлгән кеше кыямәт көненә кадәр рәхәттә, ләззәттә яшәр икән. 

Менә шулай намаз укып та гомер үтеп китә, намазсыз да үтеп китә икән.

